
Matumuuna Ilinniartitaanermut, Kultureqarnermut, Timersornermut Ilageeqarnermullu Naalakkersuisoqarfiup Ilinniagaqarnersiutit pillugit Namminersorlutik Oqartussat nalunaarutaanut allannguutissatut siunnersuut ilanngunneqartoq nassiuppaa.

Siunnersuut ilinniagaqarnersiutit pillugit nalunaarummut atuutereersumut, tassa Ilinniagaqarnersiutit pillugit Namminersorlutik Oqartussat nalunaarutaannut nr. 9, ulloq 19. juli 2017-imeersumut allannguutinik arlalinnik imaqarpoq.

Siunnersuut Ilinniagaqarnersiuteqarnermut malittarisassanik iluarsaassisoqarnissaanik naalakkersuinikkut kissaatit ilaat tunngavigalugit suliarineqarpoq.

Ilinniagaqartut qaammatikkaartumik stipendiat siumoortumik akilerneqartarnerisa kingunerisaanik ilinniakkaminnik naammassinerminnut atatillugu akiliisinnaassutsikkut ajornartorsiutaannik ikiorsiinissamut taakku tunnganerupput. Tassunga atatillugu kissaatigineqarsimavoq, inuk ingerlaqqiffiusumik ilinniakkamik, assersuutigalugu meeqqat atuarfiani ilinniartitsisutut naammassisaqarsimasoq inuussutissarsiummut ilinniarnissamut ilinniagaqarnersiuteqarnissaanik tamanna pissutigalugu killilerneqannginnissaa qulakkeerneqassasoq.

Tamatumunnga atatillugu ilinniagaqartup matumunnga kissaatai pingaartinneqassasut tassungalu atatillugu akiliisinnaassutsikkut ajornartorsiut taaneqartoq, ilinniagaqarnersiutit tunniunneqartarneri allanngortinngikkaluarlugit, ilinniarnerup naammassinissaanut taarsigassarsisinnaalernikkut aaqqiiviginissaa aalajangerneqarpoq. Tassuunakkut ilinniagaqartup ilinniakkap aallartinnerani akiliisinnaassuseqarnissaa ilinniakkallu naammassinerata kingorna aammalu suliffeqalernissap ilinniakkamilluunniit nutaamik aallartitsinissap tungaanut pilersuinissamut tunngavissaqarnissaa qulakkeerneqassapput.

Naalakkersuinikkut kissaatit taaneqartut akuerineqarnerisigut ilinniagaqarnersiutit pillugit nalunaarut atuuttoq allanngortittariaqalersimavoq. Tassunga atatillugu annikinnerusunik allanik allannguisoqarsimavoq erseqqissaasoqarlunilu.

Allannguutit:
Allannguutit pineqartut eqqarsaatigalugit eqqaaneqareersutut allannguutit naalakkersuinikkut kissaatigineqartut aamma allannguutit pissutsinut malittarisassat atuutilernerisa kingorna ingerlaavartumik paasineqarsimasunut tunngavilersorneqartut pineqarput. Allannguutit tullinnguuttumi ataani erseqqinnerusumik nassuiarneqarput:

Allannguutissat naalakkersuinikkut kissaatigineqartut
Allannguutit naalakkersuinikkut kissaatigineqartut marluk pineqarput, taakku ukununnga tunngapput:

1. Ilinniakkanut amerlanerusut ilinniagaqarnersiuteqarsinnaanissamut tunngatillugu naleqqussarnerusinnaanissaq

Ilinniagaqarnersiutit pillugit nalunaarummi atuuttumi § 18, imm. 3, tassa inuussutissarsiutinut ilinniartitaanermut imaluunniit inuussutissarsiutinut ilinniakkamut sivikitsumut, ilinniagaqartoq ingerlaqqiffiusumik ilinniagaqareersimappat ilinniagaqarnersiuteqartitsisoqarsinnaannginneranik aalajangersagaq atorunnaarsinneqarpoq. Allannguut taanna ilinniagaqartup inuussutissarsiummut ilinniakkamut, assersuutigalugu håndværkeritut ilinniakkamut ilinniagaqarnersiuteqarnissaanik periarfissiissaaq, naak pineqartoq ingerlaqqiffiusumik ilinniagaqareeraluartoq.

Allannguutip aningaasaqarnikkut kingunerisaata annertussusaa qanoq issusaalu imatut naliliinertut isigineqassapput, allannguut annertunerpaamik ukiumut ilinniartunik tallimanik annertussuseqassaaq, tamatuma kingunerisaanik immikkut tapiissutinut, pingaartumik ilinniakkap aallartinnerani naammassineranilu kiisalu ukiumoortumik akiliunneqarluni angalanissanut piginnaatinneqassallutik. Naatsorsuinermi inuussutissarsiummut ilinniakkamut ilinniagaqarnersiuteqarnissamut qinnuteqaammik, ingerlaqqiffiusumik ilinniakkamik naammassinnereersimanerat tunngavigalugu ukiumut itigartinneqartartut amerlassusii aallaavigineqarput.

Tamatuma saniatigut inuussutissarsiummut ilinniakkat pineqarnerat oqaatigineqassaaq, matumani ilinniartoq suliffimmik misiliinermi nalinginnaasumik akissarsiaqartarpoq stipendianillu pisarnani. Taamaattumik stipendianut aningaasartuuteqassanngilaq.

Taamaattoq sulisitsisoq ilinniakkami ukiumi siullermi qaammammut kr. 4.400 aammalu ilinniagaq apeqqutaalluni ukiut tulliini kr. 500 aamma 1600 akornanni tigusaqartassaaq.

Akiliunneqarluni angalanerit ukiumut annertunerpaamik 100.000 kr.-nik naleqassasorineqarput, sulisitsisuniillu ilinniagaqartunut ilinniagaqarnersiutit kr. 52.800-ssangatinneqarlutik, tassa ilinniagaqartup ukiumi siullermi ilinniarnerani sulisitsisut ilinniagaqarnersiutinut aningaasartuutaat katillugit kr. 264.000-ussangatinneqarput. Aningaasartuutit taakku kontoni pingaarnerni, 40.02.06 Ilinniarnermi tapiissutit meeqqanullu tapit aamma 40.02.07 Immikkut ikiorsiissutit, angalanermut aningaasartuutit il.il., suliffeqarfiit, nammineq killiliussat iluini aningaasalersorneqarsinnaanissaat ilimagineqarpoq.


1. Ilinniakkap naammassinissaanut taarsigassarsiat

Ilinniakkap naammassinissaanut taarsigassarsiat periarfissaalernerisigut nalunaarummi Ilinniarnermi taarsigassarsiat nunatta karsianit aningaasalersorneqartut pillugit kapitali 7-imi allannguingaatsiartoqartariaqarsimavoq.

Tassunga atatillugu pingaarnertut § 51, imm. 2, nr. 2 aamma § 55, ilinniakkap naammassinissaanut taarsigassarsianut tunngasut nutaatut pilersinneqarput, taakku aningaasanngorlugit ilinniakkamut pineqartumut qaammatikkaartumik stipendianut naapertuupput aningaasanullu inatsimmi aalajangersarneqarsimallutik.

Assersuutigalugu Kalaallit Nunaanni ingerlaqqiffiusumik ilinniarfimmi ilinniagaqartoq pineqarpat, taanna ilinniakkap naammassinissaanut kr. 4.700-nik, ilinniakkap suussusaani uani qaammatikkaartumik stipendiat annertoqataannik taarsigassarsisinnaassaaq. Aalajangersakkami allassimasutut ilinniakkap naammassinissaanut taarsigassarsiat ilinniagaqartunut, 18-it sinnerlugit ukiulinnut, ingerlaqqiffiusumik ilinniarfinni, piareersarluni ilinniarfinni inuussutissarsiutinullu ilinniarfinni ilinniagaqartunut, Kalaallit Nunaanni Namminersorlutik Oqartussanit stipendianik tigusaqartartunut taarsigassarsiaritinneqarsinnaassapput.

Ilinniakkap naammassinissaanut taarsigassarsiat tunngaviusumik Namminersorlutik Oqartussanut aningaasartuuteqartitsissanngillat, taarsigassarsiat kingumut akilerneqartussat pineqarmata. Taamaattorli suliarineqarnerisigut taarsigassarsianillu allagartalersuilluni uppernarsaasiornikkut allaffissornikkut aningaasartuuteqassaaq, taanna piffissanngorlugu qaammammi ataatsimi sulinertut annertussuseqassangatinneqarpoq. Taanna ukiumut 40.000 kr.-t missaannik, ilinniartitaanikkut siunnersortip qaammammut akissarsiaasa annertoqqataanik aningaasartuuteqarfiusussatut naatsorsorneqarpoq.

Ilinniakkap naammassinissaanut taarsigassarsiassat eqqunneqarnerisigut aningaasartuutivissat takujuminaapput ilinniakkallu naammassinissaanut taarsigassarsianik kingusinnerusukkut taarsersuisoqarneranut atatillugu paasinarsiumaarlutik, ilinniagaqarnersiutit pillugit nalunaarummi ilinniagaqarnermi taarsigassarsiat akilersorneqartarnerat pillugu kapitali 8-mi malittarisassat takukkit.

Ilinniakkap naammassinissaanut taarsigassarsiat eqqunneqarnerannut atatillugu aningaasartuutit 7-800.000 kr.-nut naatsorsorneqarsimapput. Taakkununnga ilaapput ilinniagaqarnersiutit pillugit inatsimmi matumunnga malittarisassat malillugit ilinniarnermi taarsigassarsiat akilersorneqartarnerannut tapiissutit.

Tamatuma kingunerisaanik soorunami akilersuinermut aningaasartuutit taakku kingusinnerusukkut ukiuni tullerni ilinniagaqartut ilinniarnerminnik naammassinninneri ilutigalugit aatsaat paasinarsissapput. Ilinniagaqartoq Kalaallit Nunaanni najugaqarnerata saniatigut ukiumi kingullermi minnerpaamik 6.000 kr.-nik akilersuisimappat aatsaat tapiissuteqartoqarsinnaanera inatsimmi piumasaqaataanera tamatumunnga pissutaavoq. Taamaattumik ilinniakkap naammassinissaanut taarsigassarsianik akilersuinermut tapiissutit siusinnerpaamik ilinniakkap naammassereernerani tunniunneqarsinnaapput, tamanna ilinniakkap naammassinissaanut taarsigassarsiat akuerineqarneranut tunngaviuvoq. Taamaattumik aatsaat ukiut arlallit qaangiuppata konto pingaarneq, 40.02.03 Aningaaserivinnit taarsigassarsiarititat, allannguummit sunnerneqarsinnaassaaq.

Tamatuma saniatigut taarsigassarsinissamut periarfissamik pilersitsinikkut ilinniarnermi taarsigassarsianut tunngatillugu allaffissornermut Grønlandsbankenimut 50.000-iniit 100.000-nut aningaasartuuteqartitsinerusinnaavoq, ilinniakkap naammassinissaanut taarsigassarsiat isumaqatigiissummut atuuttumut ilaanngimmata.

Aningaasartuutilli iluanaarutissatut naatsorsuutigineqartunit, soorlu ilinniagaqartut ilaannit ilinniakkaminnik sukkanerusumik naammassinnittussanit matussuserneqassapput. Ilinniagaqartut ilinniakkap naammassinerata kingorna aningaasaqarnikkut nalornissuteqarnertik pissutigalugu ilinniakkamik sivitsuinissamut kajumissuseqannginnissaat pissutaavoq. Taamaassappat tamanna piffissami tassani aamma kollegianik inissaqarnerulersitsissaaq. Tassunga atatillugu nalilerneqarpoq, ilinniagaqartut taarsigassarsisinnaatitaasut affai ilinniakkap naammassinissaanut taarsigassarsippata, taakkunanngalu 3 %-iinnaat ilinniakkaminni semesterimik ataatsimik sivitsuinnginnissartik aalajangerpassuk, taakkuinnaat ilinniagaqarnersiutini ukiumut kr. 450.000-nik sipaarfiussapput.


Allannguutit allat:
Allannguutit pineqartut taamatuttaaq ilinniagaqarnersiutit pillugit nalunaarummi ilanngunneqartumi erseqqissumik allassimapput. Allannguutit makku pineqarput:

1. Assersuutigalugu aasami atuanngiffeqarnermi qiortakkanik atuinnginnissamik aalajangerneq ukiumoortumik akiliunneqarluni angalanissamut periarfissamik annaasaqannginnissamik erseqqissaaneq.

Nalunaarummi § 9, imm. 2-mi ilinniagaqartut qiortakkanik atuinnginnissamik aalajangertut, ukiumoortumik akiliunneqarlutik angalasinnaatitaanermik annaasaqartussaannginnerannik erseqqissaasoqarpoq. Kalaallit Illui tassunga atatillugu kalaallit ilinniagaqartut atuanngiffeqarnerup nalaani qiortakkanik atuinnginnermikkut, ilinniakkap ingerlaneranut kingusinnerusumut sipaarnissamik kissaateqartut tassungalu atatillugu assersuutigalugu atuanngiffeqarnerminni Kalaallit Nunaanni sulisut, Kalaallit Nunaannut akiliunneqarlutik angalanissamut pisinnaatitaaffimminnik annaasaqartarnerat pillugu aperisimapput. Tamatumunnga pissutaasoq tassaavoq ilinniagaqarnersiutit pillugit nalunaarummi § 9, imm. 2-mi allassimammat, ilinniagaqartut qiortakkamik atuiunnaarallartut immikkut tapiissutinik, assersuutigalugu § 39 malillugu ukiumoortumik akiliunneqarluni angalasarnernik pisartagaqarsinnaanngitsut.

Tassunga atatillugu oqaatigineqassaaq, kalaallit ilinniagaqartut assersuutigalugu atuanngiffeqarnerminni Kalaallit Nunaanni sulinissaannik tassungalu atatillugu nunamut atassuteqarnerminnik attassinissaannik pinngitsoortitsinissat siunertaanngisaannarsimammata. Taamaattumik erseqqissaaneq aningaasaqarnikkut kinguneqassanngitsoq nalilerneqarpoq, ilinniagaqartut nalinginnaasumik piffissani taakkunani qiortakkanik atuiunnaarallarneq ajormata.

1. Danmarkimi diplomitaarniarluni ilinniakkanut ilinniagaqarnersiutit

Danmarkimi ingerlaqqiffiusumik ilinniarfinni aalajangersimasuni, kalaallit suliffeqarfiini amigaatigineqartuni danskilli inatsisaat naapertorlugit ilinniagaqarnersiuteqarfiusinnaanngitsuni ilinniartunut kalaallinut stipendiaqartitsinissamut tunngavissamik ikkussisoqassasoq siunnersuutigineqarpoq. Danmarkimi diplomitaarniarluni ilinniakkat pineqarput, tak. § 12, imm. 1 nr. 9. Danskit inatsisaat naapertorlugit ilinniakkat taakku ilinniagaqarnersiuteqarfigineqarsinnaanngillat taamaattumillu tunngaviatigut kalaallit ilinniagaqarnersiutinut malittarisassai naapertorlugit aamma ilinniagaqarnersiuteqarfiusinnaanngillat, tak. Ilinniagaqarnersiutit pillugit Inatsisartut inatsisaanni nr. 12, 22. november 2011-imeersumi, Inatsisartut inatsisaatigut nr. 16, 6.juni 2016-imeersukkut allanngortinneqartumi (ilinniagaqarnersiutinut inatsimmi) § 8, imm. 1, oqaaseqatigiit siulliit.

Nalinginnaasumilli ilinniagaqarnersiuteqartitsisoqartarpoq, matumani Ilinniagaqarnersiutit pillugit Inatsisartut inatsisaanni nr. 12, 22. november 2011-meersumi (ilinniagaqarnersiutinut inatsimmi) § 12 naapertorlugu stipendiaqartitsisoqartarluni, tamatuma kingunerisaanik ilinniakkanut ataasiakkaanut ilinniagaqarnersiuteqanngitsuni ilinniagaqarnersiuteqartitsisoqarsinnaavoq, piffissaq tamakkerlugu ilinniakkat kalaallit suliffeqarfiinit amigaatigineqartut pineqarpata aammalu ilinniagaqarnersiuteqarluni ilinniakkamik naapertuuttumik peqanngippat. Aalajangersagaq kalaallinut ilinniagaqartunut ikittuinnarnut, ilinniakkanut taakkununnga qiortakkanik atuinissamik kissaateqarsimasunut atorneqartarpoq.

Ilinniakkat kalaallit suliffeqarfiinit pisariaqartinneqartut naapertorlugit Kalaallit Nunaanni atorneqarsinnaasut pineqarmata, nalunaarummi stipendiat pillugit § 12, imm. 1-imi nr. 9-mik nutaamik ikkussinissaq naleqquttuusoq nalilerneqarsimavoq.

Suleriaatsimik allannguinissaq pineqarmat, allannguut kontomut pingaarnermut 40.02.06-imut tunngatillugu aningaasaqarnikkut kinguneqassanngilaq.

2) 	Atuanngiffeqareerluni utimut angalaneq

§ 35, imm. 3-mi oqaaseqatigiinni siullerni ilinniagaqartup ilinniakkaminik unitsitsigallareernerata kingorna, assersuutigalugu atuanngiffeqareernerup kingorna illoqarfimmut ilinniagaqarfigisaminut akiliunneqarluni angalasinnaatitaaffianut tunngavik erseqqissumik ilanngunneqarpoq. Aalajangersagaq imatut paasineqassaaq, atuanngiffeqareernermi angalanermut, illoqarfimmut ilinniarfigisamut uterluni angalaneq aamma ilaavoq. Taamaattumik erseqqissaaneq aningaasaqarnikkut kinguneqassanngilaq.

1. Siumoortumik immikkut akuerineqarnissamut qinnuteqanngikkaluarluni sivikitsumik ilinniariaqqanermut meeqqat arfinillit ataallugit ukiullit akiliunneqarlutik angalasarnerat.

Tamatuma saniatigut § 37, imm. 2-mi oqaaseqatigiinni siullerni meeqqat akiliunneqarlutik angalasarnerat pillugu aalajangersakkamut tunngatillugu allannguummik ilanngussisoqarsimavoq, tamatuma kingorna ilinniagaq atuagarsioriarnerluunniit qaammatit qulit ataallugit sivisussuseqaraluarpalluunniit, meeqqat arfinillit ataallugit ukiullit akiliunneqarlutik angalanissaannut immikkut akuerineqarnissamut qinnuteqarnissaq piumasaqaataajunnaarpoq. Aalajangersakkami suleriaatsimik allannguinissaq (tassa imaappoq suleriaatsimut malittarisassamik aalajangersaaneq) pineqarpoq, tamanna pissutigalugu allannguut aningaasaqarnikkut kinguneqassanngilaq.

1. Ilinniakkanik ingerlaannartumik pingasunik ilinniagaqarsimasunut ukiumoortumik akiliunneqarluni angalasarnerup attanneqarnera

Tamatuma saniatigut § 39, imm. 2-mi allannguisoqarpoq, tamatuma kingorna ilinniagaqartoq Kalaallit Nunaanni najugaqarfigisani tikinngivillugu ingerlaannartumik ilinniakkap pingajussaani ilinniakkamik ingerlatsisoq Kalaallit Nunaannut ukiumoortumik akiliunneqarluni suli angalasinnaatitaassaaq. Tassa imaappoq, ilinniarfigileqqaakkap akiliunneqarluni angalasinnaatitaaffiusup naammassineraniit qaammatit 15-init amerlanerusut qaangiutereeraluarpataluunniit. Taamatut allannguisoqanngippat ilinniagaqartup ukiumoortumik akiliunneqarluni angalanissamut pisinnaatitaaffik, pineqartup Kalaallit Nunaanni najugaqarfini tikinngivillugu ingerlaannartumik pingajussaaneerluni ilinniakkamik aallartitsiguni annaassavaa.

Allannguut ukiumut annertunerpaamik ilinniagaqartunut qulinut atuuttarumaartutut naatsorsorneqarpoq, tamatumalu kingorna Kalaallit Nunaannut akiliunneqarlutik angalasinnaatitaalissallutik. Tamanna ukiumut annertunerpaamik katillugit kr. 100.000-nik naleqarnissaa ilimagineqarpoq, taakku konto pingaarneq 40.02.07-ikkut aningaasalersorneqassapput.

1.  § 42, imm. 1, nr. 6 sakkutuussatut misilitsikkiartornissamut akiliunneqarluni angalasarnerit immikkut ittumik aalajangersakkatut peerneqarpoq.

§ 42, imm. 1, nr. 6 sakkutuussatut misilitsikkiartornissamut akiliunneqarluni angalasarnernut tunngasup, siusinnerusukkut paatsuungassutigineqartarsimasup, aalajangersakkami nr. 5-imi sakkutuussatut ilinniakkanut misilitsikkiartornissamut tapiissuteqartarnerup ilaareernera pissutigalugu maanna peerneqarnissaata siunnersuutigineqarnera eqqaaneqarsinnaavortaaq.

Allannguut aningaasaqarnikkut kinguneqassanngilaq.

1. Majoriami ilinniartunut tapiissutit peerneqarput
Ilinniartunut tapiisarneq pillugu Inatsisartut inatsisaanni nr. 45, 23. november 2017-imeersumi malittarisassat malillugit 1. januar 2018-imili tapiissuteqartoqartarnera pissutigalugu § 12, imm. 1, nr. 9 Majoriami ilinniartunut stipendianut tunngasoq peerneqarpoq. Taamatuttaaq § 29, imm. 6 aamma 7, Majoriami ilinniartunut tunngasut aamma peerneqarput.

Malittarisassat 1. januar 2018-imiilli atorneqarsimanngimmata aalajangersakkat atorunnaarsinneqarneri aningaasaqarnikkut kinguneqassanngillat.

1. Kiisalu ikaarsaariarnermut aalajangersakkat arlallit pisariaarussimasut, tassa §§ 59-61 peerneqarput, Danmarkip danskit stipendiaannut 1. januar 2013-imi ikaarsaarnerannut tunngatillugu kalaallinut ilinniagaqartartunut tunngammata. Aalajangersakkat ukiuni arlalinni atorneqarsimanngitsut pineqarput, taamaattumik aalajangersakkat atorunnaarsinneqarneri aningaasaqarnikkut kinguneqassanngillat.

Oqaaseqaataajunnartut Naalakkersuisoqarfimmut kingusinnerpaamik 22. marts 2023-mi nassiuteqquneqarput.

Inussiarnersumik Inuulluaqqusillunga


Marcus Dalro
Inatsisitigut siunnersuisuuneq
Ilinniartitaanermut, Kultureqarnermut, Timersornermut Ilageeqarnermullu Naalakkersuisoqarfik.	

